
№ 7       Bakı şəhəri, 12 yanvar 2023-cü il
“İnzibati vəzifə üzrə dövlət qulluğuna 

qəbul olunarkən şəxslərə müsabiqənin 
yalnız müsahibə mərhələsində və ya ümu-
mi müsahibədə iştirak etmək hüququ 
verən dövlət orqanlarında (qurumlarında) 
vəzifələrin Siyahısı”nın təsdiq edilməsi haq-
qında

“Dövlət qulluğu haqqında” Azərbaycan 
Respublikasının Qanununda dəyişiklik edilməsi 
barədə” Azərbaycan Respublikasının 2021-ci il 
31 may tarixli 340-VIQD nömrəli Qanununun 
tətbiqi və Azərbaycan Respublikası Preziden-
tinin “Dövlət qulluğu haqqında” Azərbaycan 
Respublikası Qanununun tətbiq edilməsi 
barədə” 2000-ci il 29 dekabr tarixli 435 nömrəli, 
“Dövlət orqanlarında dövlət qulluqçusuna 
dövlət qulluğunda qulluq stajına görə əlavə 
haqqın məbləğlərinin müəyyənləşdirilməsi 
Qaydalarının təsdiq edilməsi barədə” 2002-ci 
il 28 yanvar tarixli 665 nömrəli, “Azərbaycan 
Respublikasının dövlət orqanlarında dövlət 
qulluğunun rəhbər vəzifələrinin tutulması üçün 
ehtiyat kadrların formalaşdırılması Qaydaları-
nın təsdiq edilməsi barədə” 2006-cı il 27 iyul 
tarixli 432 nömrəli, “Dövlət qulluğu vəzifəsinin 

tutulması məqsədi ilə müsahibə keçirilməsi 
Qaydası”nın təsdiq edilməsi haqqında” 2017-
ci il 21 iyun tarixli 1480 nömrəli fərmanlarında 
dəyişiklik edilməsi barədə” Azərbaycan Res-
publikası Prezidentinin 2021-ci il 14 iyul tarixli 
1398 nömrəli Fərmanının 2.2-ci bəndinin icrası-
nı təmin etmək məqsədilə Azərbaycan Respub-
likasının Nazirlər Kabineti qərara alır:

1. “İnzibati vəzifə üzrə dövlət qulluğuna 
qəbul olunarkən şəxslərə müsabiqənin yal-
nız müsahibə mərhələsində və ya ümumi 
müsahibədə iştirak etmək hüququ verən dövlət 
orqanlarında (qurumlarında) vəzifələrin Siyahı-
sı” təsdiq edilsin (əlavə olunur).

2.  Bu Qərarda dəyişiklik Azərbaycan 
Respublikası Prezidentinin 2002-ci il 24 avqust 
tarixli 772 nömrəli Fərmanı ilə təsdiq edilmiş 
“İcra hakimiyyəti orqanlarının normativ hüquqi 
aktlarının hazırlanması və qəbul edilməsi qay-
dası haqqında Əsasnamə”nin 2.6-1-ci bəndinə 
uyğun edilə bilər.

Əli ƏSƏDOV,  
Azərbaycan Respublikasının Baş naziri

“Yüksəliş” müsabiqəsinin qalibləri ilə görüş

Azərbaycan Respublikasının Prezidentinin köməkçisi, Prezident 
Administrasiyasının İqtisadi məsələlər və innovativ inkişaf siyasəti 
şöbəsinin müdiri Şahmar Mövsümov ikinci “Yüksəliş” müsabiqəsinin 
qalibləri ilə görüş keçirib.

AZƏRTAC xəbər verir ki, görüşdə 
Prezident Administrasiyasının Hu-
manitar siyasət, diaspor, multikultu-
ralizm və dini məsələlər şöbəsinin 
müdiri, “Yüksəliş” müsabiqənin 
Təşkilat Komitəsinin sədri Fərəh 
Əliyeva, gənclər və idman nazirinin 

müavini, “Yüksəliş” müsabiqəsinin 
İşçi qrupunun rəhbəri Fərhad Hacı-
yev də iştirak ediblər.

İlk öncə qaliblərlə tanış olan 
Şahmar Mövsümov qaliblərə  mil-
li inkişaf prioritetlərindən və insan 
kapitalının əhəmiyyətindən bəhs 

edərək “Yüksəliş” müsabiqəsinin 
bu istiqamətdə xüsusi rol oynadı-
ğını vurğulayıb. Daha sonra Şah-
mar Mövsümov Azərbaycanın in-
kişafı naminə görüləcək işlər üzrə 
qaliblərin təkliflərini qəbul edib və 
onların suallarını cavablandırıb.

Əlavə olaraq, Şahmar Möv-
sümov “Yüksəliş” müsabiqəsinin 
qalibləri ilə şəxsi idarəçilik təcrübəsi 
əsasında tövsiyələrini paylaşıb. 
Prezidentin köməkçisi növbəti 
görüşlərdə müzakirə edilməsi 
məqsədilə qaliblərə araşdırma 

əsasında tapşırıq verib. Son olaraq, 
qaliblərə özünüinkişaf istiqamətində 
kitab tövsiyəsi edən Şahmar Mövsü-
mov onlara daim araşdırmağın va-
cib bacarıq olduğunu bildirib.

Prezident Administrasiyasının 
Humanitar siyasət, diaspor, multikul-
turalizm və dini məsələlər şöbəsinin 
müdiri, “Yüksəliş” müsabiqəsinin 
Təşkilat Komitəsinin sədri Fərəh 
Əliyeva Şahmar Mövsümova iş-
tirak üçün təşəkkürünü bildirərək 
gələcəkdə belə görüşlərin mütəmadi 
təşkil ediləcəyini bildirib.

Qeyd edək ki, üçüncü 
“Yüksəliş” müsabiqəsinin qeydiyyat 
mərhələsinin tarixləri və qeydiyyat 
prosesi barədə məlumat qısa za-
manda ictimaiyyətlə paylaşılacaq.

"Yüksəliş" müsabiqəsi 
Azərbaycan Respublikasının  
Prezidenti  İlham Əliyevin  
2019-cu il 26 iyul tarixində imzaladı-
ğı Sərəncamla intellektual səviyyəsi 
və idarəçilik bacarıqları yüksək 
olan perspektivli rəhbər şəxslərin 
müəyyən edilməsini, dəstəklənməsini 
və ölkədə kadr ehtiyatı bankının ya-
radılmasını təmin etmək məqsədilə 
təsis olunub. 2023-cü ildə növbəti 
“Yüksəliş” müsabiqəsinin keçirilməsi 
ilə bağlı Prezident İlham Əliyev 
tərəfindən Sərəncam isə ötən ayın 
20-də imzalanıb.

Britaniyalı tədqiqatçı 
ekoaktivistləri dəstəklədi 

 Etiraz aksiyasının keçirilməsi normal haldır. Bu etirazlar 
münaqişələr olan yerlərdə bəzi siyasətçilərin və oliqarxların 
qarışıqlıqdan istifadə edərək korrupsiya və oğurluq vasitəsilə qeyri-
qanuni vəsait mənimsəmələrinin qarşısını almağa kömək edəcək.

Bu fikriləri AZƏRTAC-a 
müsahibəsində böyük britaniyalı 
tədqiqatçı Taras Kuzio söyləyib. 
O qeyd edib ki, Ermənistan üçün 
proseslərdən çıxış yolu 2020-ci 
ildə imzalanmış üçtərəfli Bəyanata 
əməl etmək, buna uyğun olaraq 
sülh müqaviləsini imzalamağa ra-
zılaşmaqdır. Əgər qarşı tərəf bunu 
etsə, regionda münasibətləri nor-
mallaşdıra bilər.

Onun fikrincə, Ermənistan an-
lamalıdır ki, sülh müqaviləsinin 
imzalanması hər iki ölkənin ekoloji 
sisteminə də müsbət təsir edəcək. 
Bu, eyni zamanda, Azərbaycan və 
Ermənistan üçün faydalı olacaq. 

“Freedom House” ictimai etimadı itirmiş təşkilatdır
Ermənistan mediası isə onun adi Twitter paylaşımını bəyanat kimi təqdim edib

Ermənistan mediası “Freedom House”  beynəlxalq hüquq müdafiə 
təşkilatının Laçın yolu aksiyası barədə “bəyanatını”  geniş tirajlayıb. Ölkə 
KİV-ləri bu  “bəyanata”  bəzi əlavələr də ediblər. Bu kontekstdə iki nüans 
diqqəti cəlb edir. 

Birinci məqam odur ki, “Free-
dom House” Ermənistan mediasının 
iddia etdiyi kimi, Laçın yolu aksiya-
sı barədə “geniş bəyanat” yayma-
yıb. Təşkilatın saytında 15 yanvar 
tarixinə aid olan  xəbər lentində bu 
barədə məlumat yerləşdirilməyib. 
Ermənilərin “bəyanat” kimi təqdim 
etdikləri mətn, əslində,    “Freedom 
House”un  “Twitter” hesabında pay-
laşılmış bir neçə cümləlik statusdan 
ibarətdir.  

Ermənistan mediasının növbəti 
saxtakarlığı  “Artsax Respublika-
sı” və buna bənzər digər ifadələrin 
üzərində qurulub. Məsələn, “Pa-
norama.am” portalında dərc edil-
miş məqalədən belə nəticə çıxır 
ki, guya, “Freedom House” “Artsax 
Respublikasının” blokadadan azad 
edilməsini tələb edir. Halbuki “Fre-
edom House”un  “Twitter” statusun-
da “Artsax Respublikası” və digər  
təxribatçı ifadələr işlədilməyib. Bu 
tip ifadələr Ermənistan KİV-nin öz 
əlavələridir,  ictimai rəyi çaşdırmağa 
hesablanıb. 

Amma qeyd edilənlər “Free-
dom House”un məsuliyyət yükünü 
azaltmır, onun bəyanatının reallı-
ğı əks etdirməsi anlamına gəlmir. 
Təşkilatın “Twitter”  paylaşımında 
yer tutmuş  “Laçın koridorunun  bağ-
lanması”, “Dağlıq Qarabağda ya-
şayan insanların  humanitar fəlakət 
həddinə çatdırılması” kimi ifadələr 
yanlışdır. Laçın yolu bağlanmayıb,  
humanitar yükdaşımalar üçün açıq-
dır. Azərbaycan tərəfi bu reallığı 
müşahidə etmək istəyən  beynəlxalq 
təşkilatları və transsərhəd KİV-i ak-
siya keçirilən əraziyə dəvət edib. Bu 
saxta statusun paylaşıldığı anda 
– 15 yanvar tarixində  20-yə yaxın 
transsərhəd KİV təmsilçisi Laçın yo-
lunda reportajlar hazırlayırdı. 

“Freedom House” istəsəydi, 
bu qrupun sırasında təmsil oluna 
bilər, Laçın yolunun aksiya keçirilən 
hissəsinə səfər edib həqiqətləri öz 
gözləri ilə görərdi. Amma “Freedom 
House” həqiqətləri görmək istəmir. 
Çünki o da ən azı, Ermənistanın ma-
nipulyativ  KİV-i, yalançı  siyasətçiləri 
qədər saxtakardır.  “Freedom 
House”un fəaliyyət tarixi saxtakar-
lıqlarla zəngindir. Özünü hüquq 
müdafiə, insan haqları təşkilatı elan 
edib. Amma həmişə ABŞ siyasi 
çevrələrinin əlində alət rolunda çıxış 
edib. 

Son 20 ilin təcrübəsi göstərir ki, 
ABŞ demokratik inkişafa dəstək  
vermək adı altında  bəzi ölkələrə 
fəlakətlər  gətirib. Korrupsiyaya 
qarşı mübarizənin zəruriliyindən 
danışıb, amma qlobal korrupsiya 
hallarını öz himayəsi altına alıb. 
Bu superdövlət avtoritarizmə qarşı 

mübarizə apardığını elan edib, avto-
ritar rejimlərlə müttəfiqlik yaradıb. Bu 
ölkədə ABŞ-ın maraqları ilə uzlaşan 
korrupsionerləri, avtoritar rejimləri  
müdafiə ediblər. Maraqlarına əks 
mövqedə olanları isə “korrupsioner”, 

“avtoritar” damğası ilə yarğılayıb 
hədəfə çevirir. Onların belə saxtakar 
siyasətlərinin reallaşmasında “Fre-
edom House” qismində təşkilatlar 
geniş rol alırlar. ABŞ hədəf seçdiyi 
ölkələri, ilk öncə, “Freedom House” 
qismində təşkilatların “bəyanatları”, 

“hesabatları” ilə vurur.  
Xatırladaq ki, “Freedom House” 

1941-ci ildə ABŞ-da tanınmış siya-
si xadimlər  tərəfindən təsis edilib.  
Təşkilatın ilk lideri rolunda ABŞ pre-
zidentinin xanımı Eleanor Ruzvelt 

çıxış edib. 1940-cı il seçkilərində 
ona alternativ olmuş Respublika-
çılar Partiyasının namizədi Wen-
dell Willkie də “Freedom House”un 
yaradılmasında iştirak edib. O, 
təşkilatın qurucuları sırasında yer 
tutub və həmsədrlərindən biri olub. 
ABŞ-ın iki əsas siyasi partiyası-
nın funksionerlərini öz sıralarında 
birləşdirən  “Freedom House”  yara-
nışdan bəri siyasi təşkilatdır və ABŞ-
ın xarici  siyasətinin icraçılarından 
biridir. 

Təşkilat “insan haqlarının 
müdafiəçisi”  adını, sadəcə, mani-
pulyasiya edir. “Freedom House” öz 
saytında göstərir ki, fəaliyyəti siya-
si maraqlardan kənardır, xalqların 
təhlükəsiz, demokratik mühitdə ya-
naşmasına töhfə vermək üçün çalı-
şır. Amma təşkilatın ABŞ auditoriya-
sına münasibətdə rəhbər tutduğu bu 
prinsip ABŞ sərhədlərindən kənarda 
heç də həmişə qorunmur. “Freedom 
House”un ayrı-ayrı ölkələrə yanaş-
masında tendensiya, siyasi konyuk-
tura daim özünü göstərir 

Müşfiq ƏLƏSGƏRLİ, 
  Mətbuat Şurası İdarə  

Heyətinin  üzvü

Roma Papası ölkəmizə  
səfərə dəvət edildi

Azərbaycanın Müqəddəs Taxt-
Tacdakı səfiri İlqar Muxtarov 
etimadnaməsini Roma Katolik 
Kilsəsinin rəhbəri Papa Fransiskə 
təqdim edib.

AZƏRTAC xəbər verir ki, görüşdə səfir 
İ.Muxtarov Azərbaycan Prezidenti İlham 
Əliyevin və Birinci vitse-prezident Mehri-
ban Əliyevanın salamlarını Papa Fransiskə 
çatdırıb, Roma Papasını ölkəmizə səfərə 
dəvət edib. Səfir bildirib ki, qarşılıqlı 
hörmətə əsaslanan Azərbaycan-Müqəddəs 
Taxt-Tac əlaqələri otuzillik dövr ərzində bö-
yük inkişaf yolu keçib. Bu müddət ərzində 
Azərbaycan Prezidenti İlham Əliyevin və Birinci 
vitse-prezident Mehriban Əliyevanın Müqəddəs 
Tax-Taca rəsmi səfərlərini, eləcə də Papa Fran-
siskin Azərbaycana səfərini xatırladıb.

Qeyd olunub ki, Azərbaycanın Müqəddəs 
Tax-Tacda səfirliyinin təsis olunması ikitərəfli 
əlaqələrə verilən önəmin göstəricisidir.

Söhbət zamanı Papa Fransisk salamlara 
görə minnətdarlığını bildirib, onun da salamla-
rını Prezident İlham Əliyev və Birinci vitse-pre-
zident Mehriban Əliyevaya çatdırmağı xahiş 
edib. Roma Papası 2016-cı ildə Prezident İlham 
Əliyevin dəvəti ilə Azərbaycana səfərini, səfər 
çərçivəsində dini icmalarının nümayəndələri ilə 
görüşünü məmnunluqla xatırladıb.

Müqəddəs Taxt-Tac ilə Heydər Əliyev 
Fondu arasındakı səmərəli əməkdaşlığı qeyd 

edən Papa Fransisk Fond tərəfindən Vati-
kanda bərpası həyata keçirilən bir sıra bəşəri 
əhəmiyyət daşıyan tarixi abidələrin mədəni ir-
sin qorunması sahəsində böyük işlər olduğunu 
bildirib.

Səfir isə öz növbəsində bildirib ki, 
Azərbaycanın Birinci vitse-prezidenti, 
Heydər Əliyev Fondunun prezidenti Mehri-
ban Əliyevanın təşəbbüsü ilə Vatikanda re-
allaşdırılan layihələr multikultural dəyərlərə 
sadiq olan və bu dəyərləri təşviq edən ölkə 
kimi Azərbaycanın ənənəvi rolunu bir daha 
təsdiqləyir.

Papa Fransisk səfirdən Azərbaycan xalqına 
səmimi salamlarını və ən xoş arzularını çatdır-
mağı xahiş edib.

Müdafiə Nazirliyində xidməti müşavirə
Müdafiə Nazirliyinin mətbuat xidmətindən bildirilib ki, müşavirədə nazir müavinləri, qoşun 

növləri komandanları, nazirliyin baş idarə, idarə və xidmət rəisləri, eləcə də videobağlantı 
vasitəsilə hərbi birlik və birləşmə komandirləri iştirak ediblər.

Əvvəlcə ümummilli lider Heydər Əliyevin və 
ölkəmizin ərazi bütövlüyü uğrunda həlak olan 
şəhidlərimizin xatirəsi bir dəqiqəlik sükutla yad 
edilib.

Azərbaycan Respublikasının Preziden-
ti, Silahlı Qüvvələrin Ali Baş Komandanı  
İlham Əliyevin yerli televiziya kanallarına son 
müsahibəsi zamanı Ordunun xidməti-döyüş 
fəaliyyətinin, eləcə də aparılan hərbi islahatla-
rın yüksək qiymətləndirildiyini vurğulayan nazir, 
Ali Baş Komandanın Azərbaycan Ordusu qarşı-
sında qoyduğu tapşırıqları müşavirə iştirakçıla-
rının diqqətinə çatdırıb.

Sonra Azərbaycan-Ermənistan şərti 
sərhədində və Rusiya sülhməramlı kontin-
gentinin müvəqqəti yerləşdiyi ərazilərimizdəki 
əməliyyat şəraiti geniş təhlil edilib.  

General-polkovnik Z.Həsənov bölmələrin 
döyüş hazırlığının yüksək səviyyədə saxlanıl-
ması və baş verə biləcək istənilən təxribatın 
qarşısının alınmasına hər an hazır olunması 
barədə konkret tapşırıqlar verib.

Silahlanmada olan yeni silah və döyüş tex-
nikasının şəxsi heyət tərəfindən öyrənilməsi, 
onların düzgün istismarı və effektiv tətbiqi 
məqsədilə mütəxəssis hazırlığına xüsusi diqqət 
yetirilməsinin əhəmiyyəti vurğulanıb.

Azərbaycan Ordusunda peşəkar kadr 
heyətinin hazırlanması məqsədilə təhsil 
sahəsində aparılan islahatlar geniş müzakirə 
edilib. Bu istiqamətdə görülən işlərin intensiv-
liyinin artırılması ilə bağlı aidiyyəti şəxslərə 
konkret tapşırıqlar verilib.

Qış tədris dövründə döyüş hazırlığı-
nın xüsusiyyətlərini müşavirə iştirakçılarının 
diqqətinə çatdıran müdafiə naziri qış aylarında, 
xüsusilə də dağlıq ərazilərdə dislokasiya olunan 
bölmələrin təminat məsələlərinin, o cümlədən 
təminat yollarının və rabitə-kommunikasiya 
xətlərinin daim işlək vəziyyətdə saxlanılması-

nın vacibliyini qeyd edib.
Azad edilmiş ərazilərin mina və partla-

mamış döyüş sursatlarından təmizlənməsi 
məqsədilə görülən mühəndis tədbirlərinin 
2023-cü ildə də plana uyğun olaraq müəyyən 
edilmiş istiqamətlər üzrə davam etdirilməsi tap-
şırılıb.

2023-cü ilin “Heydər Əliyev İli” elan edilməsi 
haqqında Azərbaycan Respublikası Preziden-
tinin Sərəncamına əsasən Orduda keçiriləcək 
silsilə tədbirlərin şəxsi heyətin döyüş ruhunun 
daha da yüksəlməsində mühüm rol oynayaca-
ğını bildirən nazir ideoloji iş və mənəvi-psixoloji 
təminat istiqamətində fəaliyyətlərin yüksək 
keyfiyyətlə həyata keçirilməsi barədə müvafiq 
vəzifəli şəxslərə göstərişlər verilib.

Gündəlik fəaliyyət zamanı təhlükəsizlik 
qaydalarına ciddi riayət edilməsi, hərbi qul-
luqçulara, xüsusilə xidmətə yeni qəbul edilən 
gənc əsgərlərə diqqət və qayğı ilə yanaşılma-
sı, onların mövsümi xəstəliklərdən qorunması 
məqsədilə aparılan tibbi-profilaktik tədbirlərə 
nəzarətin daha da gücləndirilməsi tapşırılıb.

Q.QASIMOV,  
“Xalq qəzeti”

Azərbaycan Respublikası Nazirlər Kabinetinin Qərarı
№ 8        Bakı şəhəri, 13 yanvar 2023-cü il
“Fövqəladə  hallarda,  pandemiya  və  bu  

kimi  xüsusi vəziyyətlərdə uşaqların təhsilə, 
sosial və digər xidmətlərə təhlükəsiz  çı-
xışında bərabərliyin  təmin  edilməsi 
Qaydası”nın  təsdiq edilməsi haqqında

Azərbaycan Respublikası Prezidenti-
nin 2020-ci il 27 noyabr tarixli 2306 nömrəli 
Sərəncamı ilə təsdiq edilmiş “Uşaqlara dair 
Strategiyanın həyata keçirilməsi üzrə 2020-
2025-ci illər üçün Fəaliyyət Planı”nın       5.1.5-ci 
yarımbəndinin icrasını təmin etmək məqsədilə 

Azərbaycan Respublikasının Nazirlər Kabineti 
qərara alır:

“Fövqəladə hallarda, pandemiya və bu 
kimi xüsusi vəziyyətlərdə uşaqların təhsilə, 
sosial və digər xidmətlərə təhlükəsiz çıxışında 
bərabərliyin təmin edilməsi Qaydası” təsdiq 
edilsin (əlavə olunur).

Əli ƏSƏDOV,  
Azərbaycan Respublikasının Baş naziri

Səfir etimadnaməsini 
Fransa Prezidentinə 

təqdim edib
Azərbaycanın Fransadakı 

səfiri Leyla Abdullayeva 
etimadnaməsini bu ölkənin 
Prezidenti Emmanuel Makrona 
təqdim edib.

Fransa Prezidenti səfiri yeni 
təyinatı münasibətilə təbrik edib, ona 
fəaliyyətində uğurlar arzulayıb. Fran-
sanın Azərbaycana dost ölkə olduğu-
nu bildirən Makron deyib ki, bölgədə 
sülhün bərqərar edilməsi rəsmi Pari-
sin də marağındadır. 

L.Abdullayeva Azərbaycanın 
bölgədə sülhün bərqərar edilməsində 
ən maraqlı ölkə olduğunu və sülh 
gündəliyini təşviq etdiyini bildirib. 
Bu gündəliyin dəstəklənməsinin 
vacibliyinə toxunub.

AZƏRTAC

